«Коми Республика да Ненецкӧй автономнӧй кытш лӧсьӧдасны став колана условиеяссӧ, медым арӧдз вӧчны Керки посёлоксянь Ичӧт Пера посёлокӧдз туй»

Та йылысь юӧртіс Коми Республикаса Юралысь Вячеслав Гайзер «Улыс Одес - Ичӧт Пера» тӧвся туй участокын автотранспортӧн ветлӧм юалӧмъяс кузя сӧвещаниелӧн кывкӧртӧдъяс серти журналистъяскӧд сёрнитігӧн.

«Ми сёрнитчим Ненецкӧй автономнӧй кытшса губернаторкӧд, мый арӧдз ӧтлаӧн кутам сьӧмӧн могмӧдны тӧвся туй кузя ветлӧмсӧ. Вӧчам ставсӧ, медым Изьва да Чилимдін районса, а сідзжӧ Ненецкӧй автономнӧй кытшса олысьясӧс вӧлі могмӧдӧма гожся да арся кадколастъясӧ став коланаторйӧн. Миян ӧтувъя мог - вӧчны ставсӧ, медым тайӧ участок стрӧитӧмсӧ помалӧм кузя планъяс збыльмисны», - юӧртіс Коми Республикаса Юралысь Вячеслав Гайзер.

Сійӧ сідзжӧ юӧртіс, мый примитӧма решение сы йылысь, медым лӧсьӧдны «Улыс Одес - Ичӧт Пера» тӧвся туй зумыдмӧдӧм вылӧ колана стрӧитчан материал видзас да сетны содтӧд спецтехника сибдӧм транспорт перйӧм вылӧ.

Ненецкӧй автономнӧй кытшса губернатор Игорь Фёдоров тӧдчӧдіс, мый Ненецкӧй автономнӧй кытшӧн лоӧ сетӧма отсӧг тӧвся туй кузя мыйтакӧ кад кежлӧ автотранспортӧн ветлӧм котыртӧмын, отсӧгсӧ сетасны «Керки - Ичӧт Пера» туй участок помӧдз стрӧиттӧдз. Сійӧ сідзжӧ аттьӧаліс Вячеслав Гайзерӧс тайӧ туй участок стрӧитӧм помалӧмкӧд йитчӧм юалӧмъясӧ пырӧдчӧмысь.
***«Керки - Ичӧт Пера» туйкост лоӧ «Сыктывкар – Ухта – Печора – Усинск - Нарьян-Мар» автомашина туй стрӧитан маршрутлӧн ыджыд участокъяс пиысь ӧтиӧн. Тайӧ туйкостыс сетӧ позянлун Коми Республикаса войвыв районъяскӧд кутны пыр кадся автомашина йитӧд. Корӧмъясӧ кутчысьӧм сетас позянлун ас кадӧ вӧчны уджъяс да во гӧгӧр ветлыны Коми Республикаса Изьва да Чилимдін районъясын автомашина туйясті.

2013 вося косму тӧлысь 1 лунсянь Сосногорск районса «Керки-Ичӧт Пера» стрӧитчысь туйкостын дзикӧдз дугӧдӧма автомашинаясӧн ветлӧмсӧ.
